ТЭМА.   АРКАДЗЬ КУЛЯШОЎ. «БЫВАЙ...»

Калі вясною закукуе . 
Зязюля ў лесе раяіцой,
Ты прыгадай вясну другую, Сустрэчы нашыя з табой.

Аркадзь Куляшоў. 3 далёкага

Спакойнага шчасця не зычу яікому...

Аркадзь Куляшоў

Мэта ўрока: высветліць адпаведнасць малюнкаў прыроды настрою лірычнага героя, даць адчуць сум і горыч ад расстання закаханых, звярнуць увагу на музыкальнасць паэтычных радкоў, падвесці да абагульнення пра асаблівасці інтымнай лірыкі.

Апераджальныя заданні да ўрока на выбар вучняў:

1. Прачытай верш «Бярозы ў яркай стыні» і падумай, якімі мастацкімі сродкамі Ніл Гілевіч паэтызуе першае каханне.

2. Параўнай верш Ніла Гілевіча «Бярозы ў яркай стыні» з вершам Міхася Шушкевіча «Ты мне вясною прыснілася»: які з твораў болын нагадвае па гучанні верш Адама Русака «Дзе ты, зорка мая?». Якая фігура мовы збліжае абодва творы?

3. Прачытай артыкул «Інтымная лірыка» і выкажы сваё меркаванне пра тое, чым яна адрозніваецца ад грамадзянскай або філасофскай.

Ход урока

Распачаць разгляд верша Аркадзя Куляшова «Бывай...», відаць, будзе найбольш мэтазгодна з пытанняў і заданняў, змешчаных у падручніку, але з улікам аналізу яго па строфах, які даецца ў кнізе тэставых і тэматычных заданняў.

Працуючы з лірычнымі творамі, вучні, напэўна, ужо прывыклі кожны раз звяртаць увагу не толькі на іх ідэйна-эстэтычны змест, але і на будову (колькі строф і радкоў у вершы, які вершаваны памер і настрой, за кошт якіх вобразна-выяўленчых сродкаў мовы ствараецца яго мастацкая адметнасць і івш.). Гэтак жа будзе разглядацца і верш А. Куляшова «Бывай...» пасля выразнага яго прачытання, а магчыма, і слухання песні «Алеся» (музыка I. Лучанка) у выкананні ансамбля «Песняры» ды цэласных ацэначных выказванняў вучняў.

Вонкава (знешне) верш А. Куляшова «Бывай...» мала чым выдзяляецца сярод астатніх. Ён не малы і не вялікі (16 радкоў у чатырох строфах, памер — шасцістопны ямб), настрой - самотны, тужлівы, з тропаў пераважаюць эпітэты і параўнанні («дарагая», «смуглявая», «каханая», «самотным жаўранкам», «нясмелае прызнанне», «нямы адчай», «палынны жаль» і інш.), хаця ёсць метафары і ўвасабленні («звінеў і плакаў май», «смугой ахутаных дарог», «горыч гэтай раны»).

Пытанні і заданні падручніка скіроўваюць вучняў на ўжо звыклую, паслядоўную працу па разглядзе мастацкай своеасаблівасці твора. Пасля іх выканання варта распавесці падлеткам пра гісторыю стварэн-ня верша і прататып мастацкага вобраза Алесі (Гл. рубрыку «Інфармацыя для настаўніка», Куляшова В. А. Алеся: гісторыя аднаго твора Аркадзя Куляшова і аповед пра яго герояў // Беларуская мова і літара-тура ў школе. 1991. № 2. С. 71.).

На заключным этапе ўрока можна арганізаваць самастойную работу васьмікласнікаў па тэставых заданнях або пасля азнаямлення іх з паняццем «элегія», прапанаваць пісьмова адказаць на пытанне: «Ці можна назваць элегіяй верш А. Куляшова "Бывай..."»?

У якасці кантрольнага задання па праверцы набытых уяўленняў пра інтымную лірыку прапануем выканаць наступнае тэставае заданне:

Вызнач тыя асаблівасці інтымнай лірыкі, якімі яна адрозніваецца ад грамадзянскай:

а) лагічнасць, доказнасць;

б) пяшчотнасць, шчырасць выказвання асабістых перажыванняў; 
в) разважлівасць; 
г) летуценнасць, рамантыка; 
д) павышаная ўсхваляванасць.
 (Правільныя адказы: б, г.)

3 такім заданнем клас справіцца паспяхова ў тым выпадку, калі на ўроку праслухоўваліся выступленні па апераджальных заданнях і акцэнтавалася ўвага на асаблівасцях інтымнай лірыкі ў адрозненне ад грамадзянскай або філасофскай.

Інфармацыя для настаўніка.

Вядома, што чатырнаццацігадовы паэт быў моцна закаханы ў шаснаццацігадовую стройную смуглявую дзяўчынку з вялікімі выразнымі вачамі — Аляксандру Карыткіну, якую Аркадзь Куляшоў называў Алесяй. Але дзяўчынка скончыла школу, паехала ў Ленінград на вучобу, стала настаўніцай, і жыццёвыя дарогі іх разышліся назаўсёды. А. Куляшоў вельмі цяжка перажываў расстанне, яшчэ ў чатырнаццаць гадоў ён напісаў цэлую паэму, якую прачытаў толькі малодшай сястры і адразу ж спаліў.

Алесі прысвечана многа вершаў А. Куляшова, яе вобраз ёсць у паэмах «Толькі ўперад» і «Далёка да акіяна». Алеся і паэт многа гадоў перапісваліся, але не сустракаліся. Толькі аднойчы, праз 23 гады, А. Куляшоў убачыў былую каханую, але вырашыў не падыходзіць да яе, бо вярнуць першае каханне немагчыма.

